
DATHLU GWEINIDOGAETH NEWYDD

CROESAWU A CHYFLWYNO

Cenir emyn gorymdeithiol a bydd yr holl Weinidogion sydd wedi dod ynghyd yn gorymdeithio i'w seddau penodedig.  Bydd yr Esgob yn mynd at ris y Gangell.

Yr Esgob:  
Yn enw’r Tad, a’r Mab a’r Ysbryd Glân.



Gras, trugaredd a thangnefedd i chi oddi wrth



Dduw ein Tad a’r Arglwydd Iesu Grist.

Pawb:
      
A hefyd gyda thi.

Bydd yr Esgob yn croesawu'r bobl.

Dduw pob gras

Yr wyt yn galw dy Eglwys i fod yn bobl sanctaidd

Er clod i'th enw.

Yng ngrym dy Ysbryd Glân

Llanw ein calonnau â'th gariad

A'n bywydau â'th ogoniant

Trwy Iesu Grist ein Harglwydd, Amen.

Distawrwydd

Myfyrdod Edifeiriol ar ein gweinidogaeth fel Cristnogion

O Dduw graslon

pan na fyddwn yn gwrando am dy air yng ngeiriau pobl eraill

maddau i ni ac adnewydda ni
Pan na fyddwn yn defnyddio’r doniau a roddaist i ni

maddau i ni ac adnewydda ni
Pan na fyddwn yn ymateb i'th alwad

maddau i ni ac adnewydda ni

Pan na fyddwn yn caru ein gilydd fel chwiorydd a brodyr yng Nghrist

maddau i ni ac adnewydda ni
Pan na fyddwn yn gwasanaethu ein cymdogion yn eu hangen

maddau i ni ac adnewydda ni
Pan na fyddwn yn rhannu’r newyddion da gyda’r rhai sydd o’n cwmpas

maddau i ni ac adnewydda ni
Distawrwydd

Esgob:

Hollalluog Dduw, sy'n galw arnom i wasanaethu,

A drugarhao wrthych



Maddau i chwi yng Nghrist

A'ch adnewyddu drwy ei Ysbryd.

Amen. Diolch a fo i Dduw

Esgob: Gwrandewch ar eiriau'r Apostol Paul: Byddaf yn diolch i'm Duw bob tro y byddaf yn cofio amdanoch, a phob amser ym mhob un o'm gweddïau dros bob un ohonoch, yr wyf yn gweddïo gyda llawenydd. Diolch y byddaf am eich cydweithrediad o blaid yr Efengyl o'r dydd cyntaf hyd yn awr; ac yr wyf yn sicr o hynyma, y bydd i'r hwn a ddechreuodd waith da ynoch ei gwblhau erbyn Dydd Crist Iesu.  Felly y mae'n iawn imi deimlo hyn amdanoch i gyd, am fy mod mor hoff ohonoch, ac am eich bod i gyd yn cyfranogi o'r fraint sy'n dod i'm rhan, pan fyddaf yng ngharchar yn ogystal â phan fyddaf yn amddiffyn yr Efengyl neu yn ei chadarnhau. Oblegid y mae Duw'n dyst i mi, gymaint yr wyf yn hiraethu, â dyhead Crist Iesu ei hun, am bawb ohonoch.  Dyma fy ngweddi, ar i'ch cariad gynyddu fwyfwy eto mewn gwybodaeth a phob dirnadaeth, er mwyn ichwi allu cymeradwyo'r hyn sy'n rhagori, a bod yn ddidwyll a didramgwydd erbyn Dydd Crist. [Philipiaid 1:3-10]
Cenir emyn sy'n dathlu presenoldeb yr Ysbryd.

GWEINIDOGAETH Y GAIR

Darlleniad o’r Hen Destament neu’r Apocryffa.

Darllenydd:
Dyma Air yr Arglwydd
Pawb:

Diolch a fo i Dduw.

Darlleniad o’r Testament Newydd.

Darllenydd:
Gwrandewch ar yr hyn y mae’r Ysbryd yn ei ddweud wrth yr Eglwys.

Pawb:

Diolch a fo i Dduw.


Ceir pregeth gan yr Esgob neu rywun arall a benodwyd.

Cenir Emyn.

Y CYFLWYNIAD A’R TRWYDDEDU

Cyflwyna Wardeiniaid yr Eglwys(i) yr Offeiriad i'r Esgob, gan ddweud:

Esgob N., cyflwynwn y Parchedig N.N. i ti a gofynnwn i ti rannu Gofal Eneidiau Plwyfi N. gydag ef/hi. 

Saif yr Offeiriad newydd o flaen yr Esgob i wneud y datganiad cydsynio.

Esgob: Mae'r Eglwys yng Nghymru yn rhan o'r Un Eglwys Gatholig ac Apostolaidd sy'n addoli'r un gwir Dduw, yn Dad, yn Fab ac yn Ysbryd Glân.  Mae'n arddel y Ffydd a ddatguddiwyd yn unigryw yn yr Ysgrythur Sanctaidd ac a draethwyd yn y Credoau Catholig, y ffydd y gelwir ar yr Eglwys i'w chyhoeddi o'r newydd ym mhob cenhedlaeth.  Dan arweiniad yr Ysbryd Glân, y mae wedi tystiolaethu i'r gwirionedd Cristnogol yn ei ffurfiadurol hanesyddol, Y Namyn Un Deugain Erthyglau Crefydd, Y Llyfr Gweddi Cyffredin ac Urddo Esgobion, Offeiriaid a Diaconiaid. Yn y datganiad yr wyt ar fin ei wneud, byddi'n cadarnhau dy ffyddlondeb i'r etifeddiaeth Ffydd hon fel dy ysbrydoliaeth a'th arweiniad oddi wrth Dduw i ddod â gras a gwirionedd Crist i'r genhedlaeth hon a'i wneud yn hysbys i'r rhai sydd dan dy ofal.

Yr Offeiriad: Yr wyf i yn difrifol ddatgan fy nghred yn y Ffydd a ddatguddir yn yr Ysgrythur Lân ac a draethir yn y Credoau Catholig ac y tystiolaethir iddi gan y ffurfiaduron hanesyddol, sef: y Namyn Un Deugain Erthyglau Crefydd, y Llyfr Gweddi Cyffredin a Threfn Ordeinio Esgobion, Offeiriaid a Diaconiaid a gyhoeddwyd yn 1664; ac mewn gweddi gyhoeddus a gweinyddu'r sacramentau defnyddiaf y ffurf wasanaethau a ganiateir gan awdurdod cyfreithlon a’r rheini’n unig.  Ac yr rwyf drwy hyn yn cytuno i’m rhwymo gan Gyfansoddiad yr Eglwys yng Nghymru, ac i dderbyn a chyflawni ac ymostwng i unrhyw ddedfryd neu ddyfarniad a roir arnaf ar unrhyw adeg gan yr Archesgob, Esgob Cadeiriol neu unrhyw un o Lysoedd yr Eglwys yng Nghymru.  

Mae'r Offeiriad yn datgan ymhellach

Yr wyf i, E., yn tyngu i Dduw Hollalluog y byddaf yn dangos ufudd-dod gwir a chanonaidd i Esgob Tyddewi a'i olynwyr, ym mhob peth sy'n gyfreithlon ac yn onest.

Gwahoddir yr Offeiriad yn awr i gadarnhau ei h/ymrwymiad i'r Weinidogaeth Newydd sydd ar fin cychwyn.

YR ADDEWIDION

Aelod o'r eglwys leol:

E

A wnei di draethu wrthym

yr hanes am gariad a thrugaredd Duw,

ac, yn bennaf, am Efengyl ein Gwaredwr Iesu Grist,

Ac a wnei di bregethu gair Duw,

weinyddu’r Bedydd

lywyddu yn yr Offeren

ddysgu’r ffydd

a gofalu am y praidd?

Ateb:
Gwnaf.

Yr wyf yn gofyn i Dduw fy helpu,

a gwahoddaf chwi oll i ymuno â mi

i gyhoeddi Efengyl bywyd a gobaith.

Pawb:
Trwy Grist, mae gennym Newyddion Da i’w rhannu.

Aelod o'r Eglwys leol:

A wnei di draethu wrthym

am alwad Duw i fyw yn sanctaidd

a bod yn ein plith

fel un sy’n ysgogi’r rhai esgeulus

yn ceisio'r colledig 

yn cynnal y gwan

ac yn cryfhau'r ffyddloniaid?

Offeiriad:
Gwnaf.

Yr wyf yn gofyn i Dduw fy helpu,

a gwahoddaf chwi oll i ymuno â mi

mewn ymrwymiad i ffordd Crist.

Pawb:
Bydded i ni ddangos ffordd Crist 

Trwy ein geiriau a'n hesiampl

Aelod o’r eglwys leol:

A wnei di draethu wrthym

am ymrwymiad Duw i ddynoliaeth.

i’n cymdogaethau

a phawb sy’n byw ynddynt,

ac i’r byd a greodd Duw?

Offeiriad:

Gwnaf.

Yr wyf yn gofyn i Dduw fy helpu,

a gwahoddaf chwi oll i ymuno â mi

i rannu cariad hollgynhwysol Duw.

Pawb:
Bydded i ni ymateb i Grist ym mhob peth a ddaw i’n rhan

Esgob:
A wnei di, gyda’th gydweithwyr,

y rhai lleyg a’r rhai ordeiniedig,

ofalu am y bobl sy'n ffurfio'r eglwys yn y fan hon

A wnei di ysbrydoli eu tystiolaeth

ac edrych ar ôl eu bywyd,

yn enw Crist?

Offeiriad:
Gwnaf, a gofynnaf i Dduw fy helpu.

Gall yr Esgob ddarllen y drwydded.

Dywed yr Esgob:

Derbyn ofal eneidiau sydd eiddo fi ac eiddot tithau.  Yn enw’r Tad a’r Mab a’r Ysbryd Glân. Amen.
Esgob: Mae gofal bugeiliol dros bobl Dduw yn ymddiriedaeth ddifrifol ac yn rhodd fawr; felly gofynnaf i chi weddïo gyda mi i'r Hollalluog Dduw, y bydd yn rhoi nerth, ffyddlondeb a llawenydd i N. yn y weinidogaeth y bydd ef/hi yn ei rannu yn y fan hon.

Bydd ennyd o ddistawrwydd yn dilyn er mwyn i aelodau'r gynulleidfa weddïo dros eu Hoffeiriad newydd. 

Mae'r Esgob yn bendithio'r offeiriad newydd:

Arglwydd, bendithia dy was E., i'r hwn/hon y traddodais ofal ac arweiniad dy bobl. Gwna ef/hi yn eofn yn ei siarad, yn amyneddgar yn ei g/wrando ac yn ffyddlon mewn gweddi, er mwyn iddo/i allu cyhoeddi newyddion da teyrnas Crist yn hyderus, yn nerth yr Ysbryd Glân.  Gwna dy holl bobl yn y lle hwn yn barod i glywed dy Air ac yn fodlon gweithio gyda'i gilydd dros dy Deyrnas di, er mwyn i glerigwyr a phobl allu tyfu gyda'i gilydd ym mywyd yr un Corff, er gogoniant dy enw. Amen.

Cenir emyn, ac yn ystod hwn bydd yr Esgob yn mynd i'w gadair.

Y SEFYDLU A’R GOSOD 

Saif yr Offeiriad o flaen yr Archddiacon gan ddweud:

Hybarch Archddiacon, cyflwynaf i ti orchymyn yr esgob a gofynnaf i ti fy Sefydlu yn Rheithor/ Ficer / Offeiriad â Gofal yn y Plwyf hwn a gofynnaf i ti weddïo dros fy ngweinidogaeth yn y lle hwn.

Archddiacon:

Rwy'n fodlon gwneud yn ôl dy gais.

Bydd yr Archddiacon a'r Deon Bro yn arwain yr Offeiriad newydd at ddrws yr Eglwys, lle dywed yr Archddiacon:

Yn unol â gorchymyn yr Esgob, croesawaf di/gosodaf di yn ac i’r ddywededig fywoliaeth ac Eglwys E.  Boed i'r Arglwydd eich bendithio'n helaeth, a bendithio pob un y byddwch yn gweinidogaethu iddynt.

Bydd yr Archddiacon a'r Deon Bro yn arwain yr Offeiriad newydd at Gloch yr Eglwys, a bydd yr Offeiriad yn ei chanu fel symbol o gychwyn y weinidogaeth newydd.

Bydd yr Archddiacon yn arwain yr Offeiriad at ei sedd, gan ddweud:

N., trwy ras Duw cyflawna'r ymddiriedaeth y cefaist dy alw a'th benodi iddi.

Dywed yr offeiriad, yn penlinio yn ei eisteddle:
O Arglwydd fy Nuw, i ti ac i’th wasanaeth yr ymrwymaf fy hun.

Llanw fy meddwl â choffadwriaeth dy weithredoedd nerthol,

goleua fy neall â goleuni dy Ysbryd Glan

a bydded i ddymuniadau fy nghalon fod yr hyn a ofynni gennyf.

Gwna fi’n offeryn dy iachawdwriaeth

i’r bobl a ymddiriedwyd i’m gofal

a boed imi, yn fy mywyd ac yn fy nysgeidiaeth,

gyhoeddi dy wir a’th fywiol Air,

drwy Iesu Grist, fy Athro a'm Chyfaill.

Mae'r Offeiriad yn codi ac yn cael ei arwain at ris y Gangell gan y Deon Bro, lle y bydd yn derbyn y rhoddion sy'n symboleiddio gwaith yr Offeiriad yn y Plwyf.

Y Deon Bro: E., wrth i ti gychwyn ar dy weinidogaeth newydd gyda ni, mae'n bleser mawr dy groesawu i gymdeithas yr Eglwys yn y Plwyf a'r Ddeoniaeth hon.  Fel bugail yn yr Eglwys hon, gelwir arnat i arwain ei mawl, ei chenhadaeth a'i gwasanaeth yn lleol.

Cyflwynir llestraid mawr  o ddŵr gan aelod o’r gynulleidfa:

E, Cymer y dŵr hwn i’th atgoffa o weinidogaeth y bedydd, yr wyt ti'n ei rannu gyda’r Esgob, ac o’r gwaith efengylu sydd gan yr Eglwys.

Bydd y bobl yn cyfleu eu hymrwymiad, bob tro, trwy ddweud: Amen

Cyflwynir Beibl gan gynrychiolydd y Cyngor Plwyf Eglwysig: E, Derbyn di’r Ysgrythurau a bydd yn effro i glywed gair Duw a’i gyhoeddi.

Cyflwynir bara’r Cymun a llestraid o win gan Wardeiniaid yr Eglwys:

E, Derbyn di’r bara hwn a’r gwin hwn fel y caiff pobl Crist eu hachub drwy ei farwolaeth a’u porthi drwy ei fywyd.

Cyflwynir llestraid o olew gan Ysgrifennydd y Cyngor Plwyf Eglwysig: 

 E, Cymer di’r olew hwn a bydd yn arwydd o’n cymodi a’n hiachau yng Nghrist.

Cyflwynir llyfr o weddïau gan aelod o sefydliad yn y plwyf (Undeb y Mamau, yr Ysgol Sul a.y.y.b.)

E., derbyn y gweddïau hyn i'th atgoffa o’r bywyd gweddi yr ydym yn ei rannu. 

Cyflwynir Llyfr Gweddi Cyffredin gan y Deon Bro

E., Derbyn di’r llyfr hwn i'th alluogi i arwain y gynulleidfa hon mewn ysbryd ac mewn gwirionedd.

Cyflwynir stola gan bobl ifanc y plwyf.

E., Derbyn di'r stola hon a bydd yn fugail ac yn offeiriad yn ein plith.

Gellir cyflwyno symbolau eraill, gan ddefnyddio geiriau priodol, i symboleiddio nodweddion penodol y weinidogaeth leol

Yr Archddiacon: Dathlwn yn llawen ddyfodiad offeiriad newydd i'n plith, a'r cyfan y mae'n ei gyfrannu i ni oddi wrth Dduw. A wnewch chi gyfarch N. yn enw'r Arglwydd?

Pawb: Croesawn di yn enw Crist: i Dduw y bo'r moliant!

Arweinia'r Offeiriad newydd y bobl yn y Tangnefedd drwy ddweud:

Tangnefedd yr Arglwydd fyddo gyda chwi bob amser.

Pawb: A hefyd gyda thi.

Gwahoddir y gynulleidfa i gyfnewid arwydd o dangnefedd gyda'r rhai o'u cwmpas.

Mae cynrychiolwyr yr Eglwys a'r Gymuned leol ac ehangach yn cyfarch yr Offeiriad newydd.

Cenir emyn, a gwneir casgliad ar yr un pryd tuag at Gronfa Cenhadaeth a Chyffredinol yr Esgob.  Gall yr Offeiriad newydd gyhoeddi unrhyw gyhoeddiadau a gwasanaethau yn y plwyf(i) ar gyfer y Sul nesaf.

YR YMBILIAU

Gellir defnyddio ymatebion priodol gyda'r ymbiliau hyn.

Gweddïwn dros holl Eglwys Dduw, fel y gallwn ni,

wrth ymlawenhau yn ein helaethrwydd a’n hamrywiaeth,

geisio tangnefedd ac undod

a chael ein hadnewyddu yn barhaus i genhadu ac i wasanaethu.

Gweddïwn dros bob un sy'n gwasanaethu Duw yn y lle hwn

fel y gallwn, trwy gydlawenhau yn ein hetifeddiaeth,

gryfhau ein gilydd a chael ein hadeiladu mewn cariad.

Gweddïwn dros fywyd y byd, fel y gallwn ni,

trwy ymlawenhau yn ein dynoliaeth gyffredin,

ymwrthod â ffyrdd rhyfel a gwrthdaro

a gweithio gyda’n gilydd tuag at gyfiawnder a heddwch.

Gadewch inni ymlawenhau yng nghymundeb y saint,

fel y gallwn ni,

wedi ein hatgyfnerthu trwy eu hesiampl ffyddlon hwy,

ddilyn ffordd Crist

a byw er clod a gogoniant i Dduw.

Rho inni ddoethineb, O Arglwydd, i wybod dy ewyllys, 

a rho inni’r gwroldeb i’w gwneud.

Bydded i’n geiriau ddatgan dy gariad

a bydded i’n tosturi roi sylwedd i’n geiriau;

trwy Iesu Grist ein Harglwydd.  Amen.

Fel y dysgodd ein Hiachawdwr ni, gweddiwn yn hyderus:

Ein Tad, yr hwn wyt yn y nefoedd

sancteiddier dy Enw;

deled dy deyrnas;

gwneler dy ewyllys;

megis yn y nef, felly ar y ddaear hefyd.

Dyro i ni heddiw ein bara beunyddiol.

A maddau i ni ein dyledion,

fel y maddeuwn ninnau i’n dyledwyr.

Ac nac arwain ni i brofedigaeth;

eithr gwared ni rhag drwg.

Canys eiddot ti yw’r deyrnas,

a’r gallu a’r gogoniant,

yn oes oesoedd.  Amen.

AWN YN NHANGNEFEDD CRIST

Offeiriad: O Dduw, bendithia pob un sy'n gweinidogaethu yn y lle hwn, fel y gallwn dy wasanaethu'n fwy ffyddlon yn ein holl weithredoedd holl ddyddiau ein bywyd, er gogoniant i'th enw. Amen.

Esgob: Yr Arglwydd a fyddo gyda chwi.

Pawb:  A hefyd gyda thi.

Esgob: Bydded i'r Hollalluog Dduw, sy'n rhoi doniau a gweinidogaethau i'w bobl er iachawdwriaeth y byd ac er cynyddu ei ogoniant, ddeffro ynoch ei ras a chynnal bob un ohonoch yn eich gweinidogaeth.  Bendith Duw Hollalluog, y Tad, y Mab a'r Ysbryd Glân, a fo arnoch ac aros gyda chi heddiw ac yn dragwyddol. Amen.

Offeiriad: Ewch mewn tangnefedd i garu ac i wasanaethu'r Arglwydd!

Pawb: Yn enw Crist. Amen.

Pawb i sefyll wrth i'r orymdaith adael yr Eglwys.

